
L-ERBATAX-IL PARLAMENT






KUMITAT PERMANENTI GĦALL-ISTANDARDS FIL-ĦAJJA PUBBLIKA






Laqgħa Nru 9
It-Tnejn, 18 ta’ Marzu 2024






Il-Kumitat iltaqa' fil-Parlament, il-Belt Valletta, fis-6.47 p.m.


MINUTI

Il-Minuti tal-Laqgħa Nru 8, li saret fit-3 ta’ Ottubru 2023, ġew ikkonfermati.

DOKUMENTI

L-ISPEAKER (Onor. Anġlu Farrugia): Għall-fini ta’ rekords ninforma lill‑Kumitat li għaddejt lill‑Membri:

Rapport dwar Investigazzjoni mill-Kummissarju għall-Istandards fil-Ħajja Pubblika bir-referenza K/050 datat 21 ta’ Novembru 2023 dwar ilment dwar Akkwist ta’ trattament favorevoli fl-allokazzjoni ta’ siġġijiet fuq ajruplan f’titjira għall-finijiet ta’ btala privata;

Ittra mgħoddija lis-Sedja mill-Kummissarju għal-Istandards fil-Ħajja Pubblika datata 5 ta’ Diċembru 2023 dwar Pubblikazzjoni ta’ deċiżjonijiet li lmenti ma għandhomx jiġu investigati, b’referenza għall-ittra tiegħu dwar l-istess suġġett datata 15 ta’ Ġunju 2023;

Rapport maħruġ mill-Organizzazzjoni għall-Koperazzjoni u l-Iżvilupp Ekonomiku (OECD) bl-isem Public Integrity in Malta: Improving the Integrity and Transparency Framework for Elected and Appointed Officials li ġie mgħoddi lis-Sedja mill-Kummissarju għall-Istandards fil-Ħajja Pubblika;

Rapport dwar Investigazzjoni mill-Kummissarju għall-Istandards fil-Ħajja Pubblika bir-referenza K/057 datat 22 ta’ Frar 2024 dwar ilment dwar Għemil ta’ kummenti li setgħu jippreġudikaw każ kriminali quddiem il-Qorti; u

Rapport dwar Investigazzjoni mill-Kummissarju għall-Istandards fil-Ħajja Pubblika bir-referenza K/043 datat 13 ta’ Marzu 2024 dwar ilment dwar Ġenerożità eċċessiva fl-għoti ta’ benefiċċji lill-Eks Prim Ministru Joseph Muscat.

RAPPORT DWAR INVESTIGAZZJONI MILL‑KUMMISSARJU GĦALL‑ISTANDARDS FIL‑ĦAJJA PUBBLIKA (KAŻ K/052)

L-ISPEAKER: Raġuni partikolari għaliex kellna niltaqgħu llum hija sabiex il-Kumitat jikkonsidra jippubblikax ir-Rapport dwar Investigazzjoni mill-Kummissarju għall-Istandards fil-Ħajja Pubblika (Każ K/052). Hawn qbil li dan ir-rapport għandu jsir pubbliku? (Onor. Membri: Iva) Mela l-Kumitat qed jaqbel b’mod unanimu illi r-rapport għandu jsir pubbliku.

L-ISPEAKER: Issa ġaladarba jsir pubbliku, irridu nerġgħu niltaqgħu sabiex naraw nadottawx dan ir-rapport taħt artikolu 27 tal-Att dwar Standards fil-Ħajja Pubblika u mbagħad nimxu minn hemmhekk.

ONOR. RYAN CALLUS: Nissuġġerixxi li niftiehmu llum stess fuq il-ġurnata li fiha se nerġgħu niltaqgħu.

L-ISPEAKER: Kollox sew. Issa ovvjament irridu nagħmlu laqgħa li matulha intom tgħidu jekk tridux titolbu li jinstemgħu xi xhieda, jekk għandux jiġi l-Kummissarju, eċċ., bħalma jsir is-soltu.

ONOR. RYAN CALLUS: Jien nipproponi li niffissaw data li tkun konvenjenti għal kulħadd u meta niffissaw din id-data, nistiednu lill-Kummissarju għall-Istandards fil-Ħajja Pubblika biex jiġi dakinhar u jagħti spjega tar-rapport tiegħu.

[bookmark: _Hlk170461833]L-ISPEAKER: Hawn qbil? (Onor. Membri: Iva) Mela l-Kumitat qabel ukoll li għandu jerġa’ jiltaqa’ sabiex jikkonsidra jekk għandux jadotta l-imsemmi rapport, u li f’dik il-laqgħa jkun mistieden il-Kummissarju għall-Istandards fil-Ħajja Pubblika sabiex jagħti spjega tar-rapport tiegħu.

RAPPORT DWAR INVESTIGAZZJONI MILL‑KUMMISSARJU GĦALL‑ISTANDARDS FIL‑ĦAJJA PUBBLIKA (KAŻ K/027)

L-ISPEAKER: Infakkar li fl-aħħar laqgħa - jiġifieri dik il-laqgħa li għadna kif approvajna l-Minuti tagħha - dan il-Kumitat kien iddeċieda li jadotta r-Rapport dwar Investigazzjoni mill-Kummissarju għall-Istandards fil-Ħajja Pubblika, (Każ K/027), li jirrigwarda għemil ta’ stqarrijiet mhux veritieri mill-Onor. Michael Farrugia MP dwar laqgħa li kellu mas-Sur Yorgen Fenech li saret fil-5 ta’ Marzu 2014. Fl-14 ta’ Marzu jien personalment għaddejtilkom id-dokumenti kollha, inkluż email bis-sottomissjonijiet li għamel l-Onor. Michael Farrugia bil-miktub wara li hu kellu jagħżel jekk jiġix hawnhekk jew inkella jagħmilx is-sottomissjonijiet tiegħu bil-miktub.

Ma nafx jekk intom rajtux dawn id-dokumenti li bgħattilkom. M’iniex se noqgħod nirrepeti x’qal l-Onor. Michael Farrugia għax intom diġà għandkom id-dokumenti relevanti, imma hu qed jibbaża l-argument tiegħu billi jgħid li aħna qatt ma kellna naslu biex nadottaw ir-rapport, u ta r-raġunijiet tiegħu għal dan. Issa hawnhekk se nkun ċar u ngħid li ġaladarba r-rapport ġie adottat taħt artikolu 27 tal-Att dwar Standards fil-Ħajja Pubblika, din mhijiex kwestjoni li wieħed jista’ jerġa’ jikkonsidraha, imma hu kellu jagħmel is-sottomissjonijiet tiegħu għall-fini tal-applikazzjoni ta’ artikolu 28 tal-istess liġi. Jien qed ngħid dan kollu biex nagħmel il-pożizzjoni tiegħi ċara. Issa nħalli d-diskussjoni f’idejkom. Artiklu 28 jitkellem fuq is-sanzjonijiet fil-konfront ta’ dak li jiġi adottat taħt artikolu 27, imma ovvjament is-sanzjonijiet iridu jirriflettu wkoll dak li ġie misjub. Jien se nħalli f’idejkom u mbagħad għandi s-sottomissjoni tiegħi. 
Rimarki? L-Onor. Mark Anthony Sammut.

ONOR. MARK ANTHONY SAMMUT: Sur President, kif għedt tajjeb inti, f’dan l-istadju r-rapport ġie adottat, u ġaladarba ġie adottat ir-rapport, il-konklużjonijiet tal-Kummissarju saru l-konklużjonijiet tagħna. Il-Kummissarju sab ħtija fir-rigward tat-tielet allegazzjoni, li kienet tirrigwarda l-mod kif l-Onor. Michael Farrugia rrisponda lill-midja. (Interruzzjonijiet)

L-ISPEAKER: Għax irrisponda b’mod negliġenti 
ONOR. MARK ANTHONY SAMMUT: Fid-dawl taċ-ċirkostanzi, din il-ħtija mhijiex daqstant severa li wieħed għandu jitlob xi sospensjoni jew xi miżura ta’ dan it-tip, però ovvjament naħseb li rridu nuru li aħna nistennew li l-Ministri u Segretarji Parlamentari tagħna jkunu ċari fir-risposti li jagħtu lill-midja u lill-poplu filwaqt li joqogħdu attenti li ma jiżgwidawx, u jekk ma jkunux ċerti jikkonfermaw l-affarijiet. Għalhekk naħseb li f’ċirkostanza bħal din ikun biżżejjed li l-Onor. Michael Farrugia jagħmel apoloġija lill-Kamra ta’ dan in-nuqqas, anke biex wara li nstabet ħtija mill-Kummissarju u ngħatat ċanfira mill-Kumitat, hu juri li fehem u qed jirrikonoxxi dak l-iżball. Naħseb li dan ikun biżżejjed. 

L-ISPEAKER: Iktar rimarki? Il-Ministru Jonathan Attard.

[bookmark: _Hlk107302656]ONOR. JONATHAN ATTARD (Ministru għall-Ġustizzja u r-Riforma tas-Settur tal-Kostruzzjoni): Sur President, jien naħseb li bis-sottomissjonijiet li għamel l-Onor. Michael Farrugia, huwa spjega l-pożizzjoni tiegħu fid-dettall. Huwa spjega wkoll żvilupp importanti li kien hemm marbut mal-istess fattispecie tal-istħarriġ li għamel il-Kummissarju għall-Istandards fil-Ħajja Pubblika, għax ejjew ma ninsewx li quddiem l-istess Kamra ġie intavolat minni r-rapport tal-Kummissjoni Permanenti kontra l-Korruzzjoni (PCAC), li kellha tistħarreġ l-istess mertu, u din għamlet referenza wkoll għall-fatt - u dan huwa punt importanti ħafna li tqajjem f’dan il-Kumitat - li ngħata l-intendere li b’xi mod jew ieħor il-Kummissarju għall-Istandards fil-Ħajja Pubblika naqas fl-investigazzjoni tiegħu għax ma ħax ix-xhieda tas-Sur Yorgen Fenech, kuntrarjament għall-PCAC, li ħadet ix-xhieda ta’ Yorgen Fenech. Fil-fatt jekk taraw ir-rapport tal-PCAC issibu li Yorgen Fenech jgħid bl-iktar mod ċar u inekwivoku li hu qatt ma tkellem dwar kwestjonijiet ta’ high-rise mal-Onor. Michael Farrugia f’dak iż-żmien li kien Segretarju Parlamentari. Jien naħseb li jekk irridu nkunu ġusti bħala Kumitat, dan huwa żvilupp importanti li rridu nirrikonoxxuh.

Sur President, l-Onor. Michael Farrugia spjega wkoll fejn kienet id-diverġenza fl-ispjegazzjoni meta qal li fil-Kumitat ġie mistoqsi dwar akkadut li seħħ sitt snin qabel. Dan huwa punt li rrid nenfasizzah għax filwaqt li naqbel mal-Onor. Mark Anthony Sammut, nirrimarka wkoll li dan iż-żelu rridu nadottawh ukoll għad-dikjarazzjonijiet pubbliċi li jsiru mhux biss minna l-Ministri jew is-Segretarji Parlamentari imma anke minn karigi kostituzzjonali oħra, inkluż mill-Kap tal-Oppożizzjoni, fuq kwestjonijiet attwali, inkluż fuq il-kontroversja li qamet vis-à-vis is-sitwazzjoni tal-Partit Nazzjonalista mal-Kummissjoni Elettorali. Jien issa nixtieq nara kif se jiġi applikat dan iż-żelu, din il-korrettezza u din iċ-ċertezza fuq dikjarazzjonijiet pubbliċi li saru.

Għalhekk, Sur President, filwaqt li iva, ċertament jien naqbel li għandna nibagħtu messaġġ dwar kemm irridu nkunu konsistenti u ngħidu s-sewwa, għandna napprezzaw ukoll li dan l-istandard li ntlaħaq hawnhekk se jiddetermina kejl importanti, u naħseb li jekk irridu inkunu ġusti mal-Onor. Michael Farrugia din l-enfasi trid issir, anke minħabba l-fatt li fl-istess sottomissjoni li għamel, huwa jispjega li caso mai, din kienet kwestjoni li setgħet tiġi spjegata aħjar f’dan il-Kumitat. Jien naħseb li dan l-istatement jiċċara wkoll il-pożizzjoni tal-Onor. Michael Farrugia vis-à-vis dan ir-rapport. 

L-ISPEAKER: Iktar rimarki? L-Onor. Mark Anthony Sammut.

ONOR. MARK ANTHONY SAMMUT: Kemm forsi nikkoreġi umilment statement li għamel il-Ministru. Naħseb li dak li investigat il-PCAC mhuwiex eżattament dak li investiga l-Kummissarju għall-Istandards fil-Ħajja Pubblika. Se mai, li investigat il-PCAC kienu l-ewwel żewġ akkużi, jiġifieri jekk il-laqgħa kenitx dwar il-high-rise u jekk kienx hemm korruzzjoni fid-deċiżjoni tal-high-rise. Rigward l-ewwel żewġ akkużi, il-Kummissarju ma sabx provi biex isib ħtija, u dik il-parti diġà adottajnieha. Issa llum qed niddiskutu l-parti l-oħra ...

L-ISPEAKER: Imma nistgħu naslu.

ONOR. MARK ANTHONY SAMMUT: Iva, imma dak li ħareġ mill-PCAC ma jaffettwax dak li adottajna aħna rigward it-tielet allegazzjoni.

ONOR. JONATHAN ATTARD: Imma dan il-Kumitat għamel diskussjoni wkoll fuq il-mod kif il-Kummissarju għall-Istandards fil-Ħajja Pubblika, Dr Joseph Azzopardi, wettaq l-investigazzjoni tiegħu.

L-ISPEAKER: Kollox sew.

ONOR. JONATHAN ATTARD: Kien hemm punt li poġġa f’dubju l-aspett tal-investigazzjoni u li definittivament ġie ċċarat mill-PCAC, li ma sabet l-ebda mġiba ħażina jew illegali daparti tal-Onor. Michael Farrugia. Jekk irridu nkunu ġusti f’dan il-Kumitat, irridu ngħiduhom dawn il-fatti.

L-ISPEAKER: Ir-rapport jiena rajtu sewwa. Ir-rapport fih sitt paġni, u jien qrajtu fid-dettall. To be fair, biex inkunu ċari, jien xorta ngħid li r-Rapport dwar Investigazzjoni mill-Kummissarju għall-Istandards fil-Ħajja Pubblika (Każ K/027) kellu jiġi adottat fiċ-ċirkostanzi ta’ ... Jien din insejħilha kważi “negliġenza” għax hu seta’ kien iktar ippreparat meta saru ċerti ... Issa jien m’iniex qed ngħid li hi kompletament negliġenza għax kien hemm ukoll ċirkostanzi meta l-Kummissarju, bir-rispett kollu lejh, seta’ investigahom iktar. Fil-fatt anke inti stess f’mument minnhom staqsejt lill-Kummissarju dwar dan.

Madankollu, mingħajr ma nidħol fid-dettall ta’ dan kollu, irrid ngħid li f’artikolu 28, li jirrigwarda s-sanzjonijiet, hemm diversi kriterji dwar il-gravità tas-sanzjoni li inti tapplika. Pereżempju, jekk inti tkun użajt flus trid tirritornahom, f’dak il-każ inti trid titlob li tirritornahom, tagħmel apoloġija, eċċ. F’dan il-każ jien naħseb - imma araw intom għax fl-aħħar mill-aħħar din hija deċiżjoni tagħkom - li l-fatt hu li m’hemm l-ebda rimedju ħlief li llum kollox huwa ċar u spjegat, kemm mill-Kummissarju għall-Istandards fil-Ħajja Pubblika bir-rapport li għamel, kif ukoll bis-sottomissjonijiet li għamel l-Onor. Michael Farrugia stess. Għax meta wieħed jara s-sottomissjonijiet tiegħu jsib li hu stess kważi jiġġustifika dawk il-punti li permezz tagħhom il-Kumitat iddeċieda li għandu jadotta r-rapport. 

Il-kriterji tas-sanzjonijiet jibdew billi jgħidu li l-persuna li naqset - għax din bilfors tkun naqset għax kieku mhix se tmur għas-sanzjonijiet - għandha tiġi mċanfra. Imbagħad is-sanzjonijiet l-oħra - fosthom dik li l-Kummissarju jirrakkomanda li din il-kwestjoni tiġi rrapportata lill-Kummissarju tal-Pulizija jew lill-PCAC u li l-persuna investigata trid tirrimedja dak il-ksur - ma jistgħux jiġu applikati f’din iċ-ċirkostanza. Issa araw intom, għax il-vot huwa f’idejkom. Jekk intom qegħdin taqblu m’hemmx turning back għax l-Onor. Michael Farrugia kważi ppretenda li nerġgħu mmorru lura għall-investigazzjoni. Insieha dik. Jien għamiltha ċara. 
ONOR. JONATHAN ATTARD: Imma ma rrakkomandax li ssir investigazzjoni.

L-ISPEAKER: Iva, ta rakkomandazzjoni.

ONOR. JONATHAN ATTARD: Għandu rakkomandazzjoni valida.

L-ISPEAKER: Hu ta rakkomandazzjoni wkoll meta f’mument minnhom qal li wieħed għandu jiġi msejjaħ, imma dik konna diġà dħalna fil-proċedura u m’aħniex se nidħlu fiha f’dan is-sens. (Interruzzjonijiet) Ministru, illum aħna qegħdin hawnhekk biex naraw li tingħata s-sanzjoni, anke jekk hu mhux qed jistenna li tingħata sanzjoni. B’kull rispett, għandha tiġi applikata sanzjoni. Hawnhekk qed nitkellem bl-iktar mod ċar u b’kuxjenza nadifa. M’għandix għalfejn ...

Għalhekk jien qed nirrakkomanda li ġaladarba r-rapport ġie adottat u ġaladarba wieħed jibda jifhem għaliex u kif saru l-iżviluppi u s-sottomissjonijiet li saru ... Min-naħa l-oħra jien m’iniex se noqgħod ngħid jekk il-Kummissarju kellux jagħmel iktar investigazzjoni jew le. Dak jarah hu; għalhekk qiegħed Kummissarju. Imma fl-istess ħin, la wasalna għas-sanzjoni, naħseb li għandha tiġi applikata l-ewwel waħda ġaladarba m’hemmx aggravji. Fost affarijiet oħra artikolu 28 li jirrigwarda s-sanzjonijiet min-naħa tal-Kumitat, jgħid li: 

“Meta l-Kumitat isib li jkun hemm ksur tal-Kodiċi ta’ Etika jew ta’ xi dmir statutorju jew etiku, il-Kumitat jista’, wara li jagħti lill-persuna involuta d-dritt li tagħmel is-sottomissjonijiet tagħha, jiddeċiedi fuq waħda jew iżjed minn dawn is-sanzjonijiet li ġejjin:

(a) iċanfar lill-persuna investigata;

(b) jirrakkomanda li l-kwistjoni tkun irrappurtata lill-Kummissarju tal-Pulizija jew lill-Kummissjoni Permanenti Kontra l-Korruzzjoni, skont kif ikun il-każ, għal iżjed investigazzjoni;

(ċ) fil-każ meta l-persuna investigata tkun impjegata, il-Kumitat jista’ jordna lill-Gvern jew lil kull entità jew korp statutorju, sabiex jieħu dawk il-miżuri kollha meħtieġa skont il-kundizzjonijiet ta’ impjieg tal-persuna msemmija, bil-għan li jirrimedja l-ksur;
(d) fil-każ ta’ membru tal-Kamra tad-Deputati - 

(i) jirrakkomanda li l-imsemmija Kamra għandha tordna l-membru sabiex jirrimedja kull ksur;

- li ma japplikax għal dan il-każ li għandna quddiemna –

(ii) jitlob apoloġija bil-miktub li ssir lill-Kumitat;

(iii) jitlob apoloġija permezz ta’ dikjarazzjoni personali fil-Kamra;”.

Jien naħseb li wieħed għandu jmur għall-ewwel sanzjoni, imma issa araw intom. Fil-każ jien nista’ anke noħroġ ’il barra sakemm tiddiskutuha, imma naħseb li m’hemmx x’tagħżel wisq iktar. We are there. You know what I mean? 

ONOR. JONATHAN ATTARD: Jien b’rispett lejn id-deċiżjoni tal-Kumitat, m’għandix oġġezzjoni li napprovaw ir-rakkomandazzjoni li qed tagħmel inti. 

L-ISPEAKER: Jekk qed naqblu, naqbdu u nagħmluha mal-ewwel.

ONOR. JONATHAN ATTARD: Hekk qed ngħidu.

ONOR. MARK ANTHONY SAMMUT: L-unika concern li hemm meta jkun hemm ċanfira biss hi li jekk wieħed ikun għadu lanqas irrikonoxxa jew ma jridx jirrikonoxxi li kien hemm xi forma ta’ nuqqas, irrelevanti minn jekk dan in-nuqqas kienx żgħir jew kbir ... Ara b’apoloġija, wieħed ikun qed jirrikonoxxi li naqas u jiskuża ruħu.

L-ISPEAKER: Imma jekk issir ċanfira pubblika bil-miktub, irid u ma jridx ...

ONOR. MARK ANTHONY SAMMUT: Iva. 

L-ISPEAKER: Dan bħal meta jkollok wieħed li jibqa’ jgħidlek li hu innoċenti, imma sadanittant is-sentenza tkun qiegħda riflessa fuqu. Don’t take me wrong. Is-sottomissjonijiet tiegħu ...

ONOR. MARK ANTHONY SAMMUT: M’hemmx x’tirrimedja iktar minn hekk, jiġifieri aħna qed naqblu miegħek.
L-ISPEAKER: Għax hawnhekk la għandek kwestjoni ta’ flus, la għandek azzjoni li trid tagħmel counteraction għaliha, la għandek kwestjoni ta’ xi ħaġa falza - għax kieku din marret għand il-Pulizija - la għandek każ ta’ korruzzjoni ...

ONOR. MARK ANTHONY SAMMUT: Hekk hu.

L-ISPEAKER: F’dan il-każ m’hemm xejn minn dan kollu, u allura fil-ħajja trid tkun fair. Jien naħseb li jekk irridu nkunu ġusti, għandna nagħżlu l-ewwel sanzjoni, imma issa araw intom.

ONOR. MARK ANTHONY SAMMUT: Issa meta qed nitkellmu fuq ċanfira qed infissru li għandha tintbagħat ittra mingħand l-Ispeaker jew minn dan il-Kumitat? X’qed nifhmu biha din iċ-ċanfira?

L-ISPEAKER: Jekk il-Kumitat jaqbel li għandha tingħata ċanfira, l-Iskrivan tal-Kamra għandha tikteb ittra bil-miktub f’isem il-Kumitat u tibgħatha ...

ONOR. MARK ANTHONY SAMMUT: U tiġi ppreżentata lill-Kumitat?

L-ISPEAKER: Mhux hekk, hux? U mbagħad din iċ-ċanfira tinbagħat lill-persuna inkwistjoni, li f’dan il-każ huwa l-Onor. Michael Farrugia.

ONOR. RYAN CALLUS: Però l-Kumitat ikun ġie kkonsultat dwar il-kontenut ta’ din l-ittra?

L-ISPEAKER: Nistgħu niktbuha hawnhekk u tarawha. L-ittra tkun tgħid li “Wara laqgħa li saret illum stess biex jiġi applikat artikolu 28 tal-Att war Standards fil-Ħajja Pubblika fir-rigward ta’ Każ K/027, il-Kumitat iddeċieda b’mod unanimu li inti għandek tingħata twissija bil-miktub.” Ovvjament tkun l-Iskrivan tal-Kamra l-persuna li tikkomunika, u tagħmel dan bil-miktub, jiġifieri mhux verbalment. 

ONOR. MARK ANTHONY SAMMUT: Mela naqblu.

ONOR. RYAN CALLUS: Aħna qed naqblu li nimxu b’dan il-mod.

L-ISPEAKER: Mela jien se nirreġistra li l-Kumitat qabel li dwar l-applikazzjoni ta’ artikolu 28 tal-Att dwar Standards fil-Ħajja Pubblika, l-Onor. Michael Farrugia għandu jingħata s-sanzjoni li hemm f’paragrafu (a) tal-artikolu 28, jiġifieri l-Kumitat qed jaqbel li l-Onor. Michael Farrugia, bħala l-persuna li għalih ġie adottat ir-rapport, għandu jiġi mċanfar, liema ċanfira għandha tingħata bil-miktub f’isem il-Kumitat mill-Iskrivan tal-Kamra. Naqblu? (Onor. Membri: Iva)

L-ISPEAKER: Mela nistgħu naġġornaw. Nirringrazzjakom.

Fil-5.40 p.m. il‑Kumitat aġġorna għal data li kellha tiġi komunikata aktar ’il quddiem.

